
3

Che se a vostra virtù tanto a m’asciste.

Che a m'anime l’inzegno e ô sentimento.

Dove ô prexo d’un’opera ô consciste,

Aviä forse Colombo un monumento,

Ch’ô posse a-ô gio di secoli resciste,

E a un remescio de cose turbolento,

Ciù che ô bronzo, che ô marmo e che ô ciù bello

Travaggio de compasso e de scöpello.

Perchè e fattûe di artisti anche e ciù esatte,

E ogni edifizio ô ciù maestoso e forte,

Parte ô tempo ô i destrûe, de teste matte

Parte ô capriççio, o e viste inique e storte:

Parte a furia do popolo a i abbatte,

Perchè i degni de vive doppo morte

Spesso ô volgo intissôu da chi ô tradisce,

Co-i tiranni ô i confonde e ô i avvilisce.

Ma un’opera de spirito, che detta

A fantaxia, che un fêugo sacro investe

(Comme un’agile nave, che diretta

Da un bon pilotto, o da una man celeste

Contro venti fortiscimi protetta,

A rompe i maoxi, a supera e tempeste)

Fin a-i ciù tardi secoli a l’arriva,

Dove ô studio di posteri ô a ravviva.

A voî, Zeneixi, a voî, ch’eì vivo in peto

Amô da patria, e vivo amô a chi l'amma,

E ô maligno aborrî che pe despeto

Do veo contro chi ô dixe ô sbotta e ô tramma,

A voî, bravi Zeneixi, a voî, ripeto.

Questa poexia, benchè imperfetta e gramma.

Nè propria a un coscì nobile argomento.

A voî soli consacro, a voî presento.

